
Itinatago ng dilim ng gabi si Lieutenant Junior Grade John 
Herrera sa paningin ng mga maaaring nagmamasid sa labas 
ng kuta ng mga rebelde. Nakaupo siya sa sanga ng puno at 
pinagmamasdan ang compound na papasukin nila sa misyon na 
iyon.  

May tatlong gusali sa compound, mga mabababang 
konkretong istraktura na napapaligiran ng mga kubo. Sa gitna 
niyon ay ang kanilang target building. Sa ikatlong palapag 
itinatago ng mga rebelde si Laurel Mackenzie, isang civilian 
interpreter. Anak din ito ni Admiral Lawrence Mackenzie at apo 
ng kasalukuyang Secretary of the Navy na si Michael Roberts. 
Kulang ang sabihing importanteng subject si Miss Mackenzie. As 
far as John’s team was concerned, ito ang pinakaimportanteng 
subject na kailangan nilang iligtas sa mga sandaling iyon. 

Madilim ang gusali. Isang silid lamang sa unang palapag 
ang may ilaw. Sa labas, may dalawang guwardyang natutulog 
habang nakaupo sa bangko sa tabi ng pinto.  

Sa kabilang sanga, naramdaman ni John na gumalaw ang 
kanyang kasama. Swim buddy niya noong BUD/s Training si 
Chief Petty Officer Tomas Riley. Sumenyas siya para sabihing 
itutuloy nila ang unang plano. It was a simple personnel recovery 
mission. As much as possible, hindi dapat malaman ng kalaban 
na naroon sila. 

Tahimik siyang bumaba ng puno habang nanatiling nasa 
sniper position si Tom. Nanatili rin sa kani-kanilang puwesto ang 

iba pa niyang mga tauhan. Hindi kailangang sumugod ng anim 
na katao kung kaya namang gawin ng isa ang mission objective. 

Gumapang si John patungo sa bungad ng compound 
at ginamit ang dalang wire cutter para sirain ang alambreng 
nagsisilbing bakod. Sumilid siya sa ilalim niyon bago tumindig at 
nagsimulang maglakad. Dahil nakasuot din ng camouflage uniform 
ang mga rebelde, hindi siya pinansin ng mga nakasalubong niyang 
lalaki at nagpatuloy lamang siyang naglakad nang tuwid papunta 
ng target building. 

Nang matunton ang gusali, sumilid siya sa pagitan niyon 
at ng katabing gusali bago minataan ang madilim na bintana sa 
ikatlong palapag. Kung tama ang intel, naroon si Miss Mackenzie. 

Pinag-aaralan niya ang pinakamainam na paraan kung 
paano akyatin ang gusali nang biglang lumipad pabukas ang 
pinto. Lumundag si John pabalik sa kadiliman at agad niyang 
itinaas ang dala niyang assault rifle. Nanlaki ang kanyang mga 
mata at nalaglag ang ang kanyang panga sa nakita. 

Hindi niya inaasahang si Laurel Mackenzie mismo ang 
naroon pero mas lalong hindi niya inaasahang makikita niya 
ito—na makikitang naka-bra at panties lamang ang dalaga. Halos 
kuminang sa malamlam na ilaw ng buwan ang mala-porselana 
nitong balat. Puno ng takot ang maganda nitong mukha habang 
sinisipat ang kadiliman. Higit pa sa kahubaran nito, hawak ng 
babae ang isang M16 rifle. 

Nagsimulang tumakbo ang dalaga at nawalan na ng 
pagkakataon pa si John na mag-isip ng mas mabuting intercept 
course. Nilundag niya ito, tinakpan ang bibig at kinaladkad sa 
dilim. 

Nagpupumiglas si Laurel. Tinadyakan nito ang kanyang 
paa at napamura siya nang malakas at malutong sa kanyang isip 
nang i-headbutt siya nito. Nalasahan niya ang sariling dugo pero 
nanatiling mahigpit ang pagkakahawak niya sa babae. 

“Stop, Laurel,” matigas niyang sabi. “It’s me, Lt. Herrera. 
I’ve come to take you home.” Sandali pa itong nagpumiglas kung 
kaya inamo niya ito. “Shh, it’s okay. You’re safe. You’re safe. It’s 
me. It’s John.” 

Naramdaman niyang tila ba nawalan ng lakas ang dalaga. 
Sumandal ito sa kanya at pumihit hanggang sa magkaharap na 
sila. Muli siya nitong ginulat nang mahigpit na iniyakap ni Laurel 
ang mga braso nito sa kanyang leeg. 

“John,” bulong ng dalaga. “John.”

Saglit na natigilan siya bago pumalibot sa malambot na 
katawan nito ang kanyang mga braso. Hinayaan niyang lumabas 
ang tunay niyang nadarama para rito. 

Dahil doon lamang, sa gitna ng kuta ng mga rebelde, kung 
kailan nababalutan sila ng kadiliman ng gabi at kung saan walang 
makakakita sa kanila, maaari siyang magkunwari na sa kanya si 
Laurel Mackenzie. 


